
        
            
                
            
        

    
	X. Нямбуу

	 

	БУСАД ОРНЫ МОНГОЛ УГСААТНУУД

	 

	“Сурах бичиг хүүхдийн номын хэвлэлийн газар” Улаанбаатар хотноо 1992 онд эрхлэн хэвлүүлсэн “МОНГОЛЫН УГСААТНЫ ЗҮЙН УДИРТГАЛ” номын ДӨТГӨӨР БҮЛЭГ

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	1. БНХАУ-ын монгол угсаатнууд

	 

	БНХАУ-ын монгол угсаатан нь XIII— XIV зууны Монголын их гүрний цагт хятад орныг захиран байсан түрэмгий цэргийн үлдэл хойчис хийгээд хожим XVII— XVIII зууны үес Манж Чин улсын харьяат дотоод муж гэгдэж байгаад 1911 оноос хойш Дундад улсын бүрэлдэхүүнд багтсан Өвөр Монгол ба Синьжяны ойрадууд болно. Одоогийн байдлаар (1982 онд) БНХАУ-ын монгол угсаатан нь 3 411 657 байснаас Өвөр Монголын өөртөө засах орон дахь монголчууд 1982 онд 2 489 780 байгаа ба Синьжяны монголчууд 117 460 болох ба үлдэл нь бусад муж нутагт эрт хожид суусан монгол угсаатнууд байна. Монгол хүн суудаг муж нь Манжуур дахь Хар мөрөн (Хэйлүнзян), Жилин (Гирин), Ляонин болон Цинхай, Ганьсу муж, Хэнань, Хүбэй, Хүнань, Сычуань, Юннань, Шаонши муж, Ниньсягийн өөртөө засах тойрог зэрэг нутаг аж.

	Тэдгээрээс хамгийн олон тооны монгол хүн бүхий нутаг нь Өвөр Монголын өөртөө засах орон юм. Тус орны хүн амын 13, 5% буюу 2, 684 сая нь монголчууд (1984 оны байдлаар) болно.

	 

	Нэг. Өвөр Монголын өөртөө засах орон

	 

	Өвөр Монголын өөртөө засах орон) нь дараах 9 аймаг (чуулган) болдог аж. Үүнд:

	 

	I. Улаан цав аймаг 

	(төв нь Жинин)

	1. Цахрын баруун гарын ар хошуу (төв нь Баянцагаан, Баянхаан)

	2. Цахрын баруун гарын өвөр хошуу (төв нь Төгрөг-Уул)

	3. Цахрын баруун гарын дунд хошуу (төв нь Хөөвөр)

	4. Дөрвөн хүүхэд хошуу (төв нь Улаанхуа)

	5. Дархан, Муумянган хошуу (төв нь Байлинмяо буюу Батхаалга)

	 

	II. Шилийн гол аймаг 

	(төв нь Абага нар хошуу):

	1. Абаганар хот (төв нь Шилин хот)

	2. Зүүн үзэмчин хошуу (төв нь Улиастай)

	3. Баруун үзэмчин хошуу (төв нь Баян-Уул)

	4. Табас хошуу (төв нь Баочан)

	5. Гүл хөх хошуу (төв нь Дунд хот)

	6. Гүл цагаан хошуу (төв нь Цагаан нуур)

	7. Хөвөөт шар хошуу (төв нь Хөвөөт шар— Шина хуан)

	8. Сөнид баруун хошуу (төв нь Сайхан тал)

	9. Сөнид зүүн хошуу (төв нь Мандалт)

	10. Абага хошуу (төв нь Шинэ хот)

	 

	III. Хөлөнбуйр аймаг (төв нь Хайлаар)

	1. Хуучин барга хошуу (төв нь Баянхүрээ)

	2. Шугуйт хошуу (төв нь Якеши)

	3. Эргүнэ баруун хошуу (төв нь Лабудалин)

	4. Эргүнэ зүүн хошуу (төв нь Гэнхэ)

	5. Арун хошуу (Төв нь Наажи)

	6. Бутха хошуу (1983. ХI.3)

	7. Шинэ барга зүүн хошуу (төв нь Амгалан)

	8. Шинэ барга баруун хошуу (Төв нь Алтан эмээл)

	9. Эвенкийн өөртөө засах хошуу (төв нь Баянтохой)

	10. Орочоны өөртөө засах хошуу (төв нь Алихэ)

	 

	IV. Хянган аймаг (төв нь Улаан хот)

	1. Хорчин баруун гарын өвөр хошуу (төв нь Улаан хот)

	2. Жалайд хошуу (төв нь Индэр)

	3. Хорчин баруун гарын дунд хошуу (төв нь Баянхошуу)

	 

	V. Жирим аймаг (төв нь Тунляо)

	1. Хорчин зүүн этгээдийн дунд хошуу (төв нь Баокан)

	2. Хорчин зүүн этгээдийн хойд хошуу (төв нь Ганжига)

	3. Хүрээ хошуу (төв нь Хүрээ)

	4. Найман хошуу (төв нь Даачин тал)

	5. Жарууд хошуу (төв нь Лүбэй)

	 

	VI. Жоу-Уд аймаг 

	(Төв нь Чи Фен буюу Улаанхад)

	1. Онниуд (төв нь Вудан)

	2. Баарин баруун хошуу (төв нь Дабаан буюу Их байшин)

	3. Баарин зүүн хошуу (төв нь Линдун)

	4. Ар хорчин хошуу (төв нь Тяньшань)

	5. Аохан хошуу (төв нь Шинхүй)

	6. Харчин хошуу (төв нь Жиншань)

	7. Хэшигтэн хошуу (төв нь Жинпен буюу Бяруу хот)

	 

	VII. Их жуу аймаг 

	(төв нь Дуншен)

	1. Зүүн гар хошуу (төв нь Шадэдү)

	2. Эзэн хороо хошуу (төв нь Алтан ширээт)

	3. Үүшин хошуу (төв нь Давхиг)

	4. Отогтийн өвөр хошуу (төв нь Олжох)

	5. Отагийн хошуу (төв нь Улаан халагасу)

	6. Хангин хошуу (төв нь Шин)

	7. Далад хошуу (төв нь Шулинзао)

	 

	VIII. Баяннуур аймаг 

	(төв нь Линхэ)

	1. Урадын дунд ба арын хошуу (төв нь Халиут)

	2. Урадын өвөр хошуу (төв нь Шишанзүй)

	3. Хангины ар хошуу (төв нь Шамба)

	4. Цог хошуу (төв нь Цог-Өндөр)

	 

	IX. Алаша (Алагшань) аймаг (Төв нь Алашан)

	1. Алашан зүүн хошуу (төв нь Баянхот)

	2. Алашан баруун хошуу (төв нь Эхэн худаг)

	3. Эзэнэ гол хошуу (төв нь Далан хөв)

	 

	 

	Хоёр. Монголчууд холилдон суудаг хошуу, муж

	1. Хэйлүнжиан муж 

	(төв нь Харбин) (Умард Манжуур)

	Дөрвөдийн өөртөө засах сянь (төв нь Тайкан)

	2. Жилин (Гирин) муж 

	(төв нь Манжуур)

	Горлосын өөртөө засах сянь (төв нь Чаньчун)

	3. Ляонин муж (өмнөд манжуур) 

	(төв нь Мукден)

	а) фүшаны монгол өөртөө засах сянь (төв нь Фүшан)

	б) Харчины зүүн этгээдийн монгол өөртөө засах сянь (төв нь Дацензи)

	4. Синьжян-уйгурын өөртөө засах орон 

	(төв нь Өрөмчи)

	1. Баян голын монгол өөртөө засах диү (төв нь Хорло буюу Харшаар)

	2. Бор талын монгол өөртөө засах диү (төв нь Бор)

	3. Ховагсайрын монгол өөртөө засах сянь (төв нь Ховагсайр)

	5. Цинхай (Хөхнуур) муж.

	(төв нь Синин)

	1. Хайшигийн монгол-төвөд-хасаг өөртөө засах диү (төв нь Улаан хошуу) — (хошууд)

	2. Хэнаны монгол өөртөө засах сянь (төв нь Еэгайньн) — (цорос)

	3. Хушуийн өөртөө засах сянь (төв нь Вэйюан) — (өөлд)

	6. Ганьсу муж 

	(төв нь Ланьжоу)

	1. Сү бэйн өөртөө засах монгол сянь (төв нь Данченван)

	2. Сюнаны уйгурын өөртөө засах сянь (төв нь Нунванси)

	3. Жишишаны Баонань-дунсян-саларын өөртөө засах сянь (төв нь Чүйматан)

	4. Дунсяны өөртөө засах сянь (төв нь Сүвэва)

	 

	 

	ӨВӨР МОНГОЛЧУУД

	 

	Өвөр монгол бол эртний Өвөр Хүннү, Тоба, Кидан улсын нэгэн гол нутаг, Монголын эзэнт гүрний үеийн Чингис хааны дүү (Хасар, Бэлгүтэй, Хачиун, Отчигин) нарын өмч газар, Хараун Жидуан буюу Хянган хавийн түмний эзэмшил, Монголын Юань улсын цагт Хубилай хааны хүү Мангалагийн харьяат газар байжээ. Их Юань улс мөхсөнөөс хойш Зүүн Монголын 6 түг түмэн улсын зүүн түмний нэгэн цахар хийгээд баруун 3 түмэн (түмэд, ордос, еншиебу)-ий нутагт суух монгол угсааны олон аймгийн хойчис нь Өвөр Монголчууд болжээ. XVI— XVII зууны үед одоогийн Өвөр Монголын газар байсан 24 аймаг (Хорчин, Жалайд, Дөрвөд, Горлос, Харчин, Түмэд (зүүн), Аохан, Найман, Баарин, Жарууд, Ар хорчин, Онниуд, Хэшигтэн, Халх Зүүн гар, Үзэмчин, Хуучид, Сөнид, Абага, Абаганар, Дөрвөн хүүхэд, Муумянган, Урад. Халх баруун гар, Ордос нь хожим Өвөр 49 хошууны үндэс болсон юм.

	Эдгээрээс Ар хорчин, Дөрвөн хүүхэд, Урад, Муумянган, Онниуд, Абага, Абаганар болон Ар Өвөр халхыг нийтэд нь Ар Монгол гэж нэрлэдэг байснаа хожим зөвхөн Ар халхыг Ар Монгол гэдэг болжээ.

	Батмөнх даян хааны үед их хааны орд өргөө Ар халхын Хангай уулнаа төвлөрч байгаад түүний дараах хаадын үед цахарт шилжжээ. Батмөнхийн ахмад хүү Төрболдын хүү Боди-Алагт зүүн түмний цахар аймгаа өмч болгон өгсөн бөгөөд эцэг нь эрт үгүй болсон тул Алаг хаан их сууринд дэвшин цахар аймгаар голлосон хааны хувь эзэмшил бий болов. Тэрхүү цахар гэдэг нь найман, аохан, хуучид, хэшигтэн, цагаан татаар болон гурван урианхайгаас бүрдсэн 8 отог түмэн болохын дээр Монгол, Мин хоёр улсын хилийн завд нутаглан байсан учир «Найман зах монгол», «Зах найман отог» буюу «Захар, чахар, цахар» гэж нэрлэгджээ.

	Даян хааны гутгаар хөвүүн Барсболд жононгийн ахмад хүү Гүнбилэгт Ордос 7 отгийг, дэд хөвүүн Алтанд Хөх хот орчмоор нутаглах 12 отог түмэдийг захируулсан ба Алтан (1507-1582) Далан хар уулын өвөрт 1560 онд хот байгуулан түүнээ байшин гэж нэрийдсэн нь Хөх хот болно. Алтан нь нэр нөлөө ихтэй хүн байснаас «Түмэдийн Алтан хаан» гэж алдаршин, түүний хойчис нь түмэдийн ноёдын дээдэс болов. Мөн Барсболдын дөтгөөр хүү Баясхалд Еншиебү 7 отгийг мэдүүлснээр эдний үр ач нь Еншиебүгийн ноёдын уг болов. 9-р хүү Чин тайж Хар татаарын ноён болж, 10 дугаар хөвүүн Гэрболд нь Урианхай болон Ургуд (уруд) отгийг мэдэх болжээ.

	Түмэн монголжин нь: дөлөтиян, уйгур, үйшин, байсо үлү, түчила зэрэг овогтой байсны дээр юншиебү нь: асуд, харчин, шанулан, булай, шибүчан, барда, хуанхуадан, намужан, табунэмэ зэрэг овгууд багтан; Хянганы 3 урианхай нь: доён, тайнин, хүйюү овгоор бүрдэл болж байсан гэдэг.

	XVII зууны эхэн үеэс Манж улс хүчирхэгжин Өвөрлөгчдийн зүүн аймгуудын ноёдыг худ ураг барилдах, хишиг шан хүртээх зэргээр биедээ татан, цахараар голлосон монголын их хааны төв захиргаанаас хөндийрүүлэн, тэднийг Мин улсыг дайлах зэвсэг болгон ашиглаж хүчийг нь сааруулахын зэрэгцээгээр цахар хаганыг ганцаардуулахыг гойд хичээж байв. 1627-1632 онд зүүн талын монгол аймгуудыг эрхшээлдээ оруулсан Манжийн хаан, Монголын Лигдэн хааныг цэрэглэн доройтуулж, улмаар 1636 онд биеэ Монголын хаанд өргөмжлөн оны цолыг «Дээд эрдэмт» гэж өөрчлөн, улсын нэрийг «Чин» хэмээн нэрийдэж, хошуу захиргаа байгуулан, эзэлсэн монгол аймгийг 49 хошуу 6 чуулган болгожээ. Тэрхүү чуулган хошууд нь доорх болно. Үүнд:

	1. Жиримийн чуулган (10 хошуу) Хорчин 6 хошуу, жалайд 1, дөрвөд 1, горлос 2 хошуу)

	2. Жостын чуулган — 5 хошуу (Харчин 3, түмэд 2 хошуу )

	3. Жоу-удын чуулган — 11 хошуу (Аохан 1, Найман 1, Баарин 2, Ар хорчин 1, Жарууд 2, Онниуд 2, Халх-зүүн гар 1, Хэшигтэн 1 хошуу)

	4. Шилийн голын чуулган — 10 хошуу (үзэмчин — 2, хуучид — 2, сөнид — 2, абага — 2, абаганар — 2 хошуу).

	5. Улаан цавын чуулган — 6 хошуу (Дөрвөн хүүхэд — 1, муумянган 1, урад — 3, халх- баруун гар — 1 хошуу).

	6. Их зуугийн чуулган — 7 (ордос 7 хошуу)

	 

	Эл 6 чуулганы үүслийг доор тодруулъя.

	1. Жиримийн чуулганы 10 хошууны дээд уг нь Чингис хааны дүү Хабат Хасар бөгөөд түүний 12-р үе Өнөболд вангийн үед Ойрадын Эсэн тайшаас зайлж, Хөлөнбуйраас зүүн тийш нүүн нутагласан хорчин аймаг нь Нон хорчин гэгдэх болжээ. Өнөболд вангийн ахын хүү Болонай вангийн ач Гүймэнгэ Тасхарын ахмад хөвүүн Бүддаразорголын 9 хүү, дэд хүү Намударын ганц хүүгийн удам нь дээрх 10 хошууны дээдэс болов.

	2. Жостын чуулганы 5 хошууны уг нь Чингис хааны өрлөг жанжин Жарчиуд урианхай Зэлэмийн үр сад бөгөөд түүний 7-р үеийн Хотан ноёны үед Эзэнэ голд нутаглан харьяат аймгаа харчин гэж нэрлэсний дээр мөнөөх Хотон ноёны ач Гэрэлтэй зайсангийн 4 хөвүүн болон Гэрэлтэйн дүү Төрбаатар нарын удам болно.

	3. Жоу-удын чуулган. Батмөнх даян хааны ахмад хөвүүд Төрболдын хүү Боди-Алаг хааны дүү Алима ноёны 2 хүү нь — Аохан, Найманы дээдэс; Даян хааны 5-р хүү, Алчиболд-Жарууд, баарины дээдэс; 6-р хүү Очирболд-Хишигтний дээдэс болов. Түүнчлэн Хасарын ач нарын нэг салаа нь Ар хорчиных; Отчигиных Онниуд 2 хошууны дээдэс болсны дээр Халхын засагт хан аймгийн Шолой Уваш хунтайжийн 3-р хүү Гомбо Илдэний харьяат нь халх зүүн гар хошуу болно.

	4. Шилийн голын чуулганы 10 хошуу. Боди-Алаг хааны ахмад хүү Дарайсан Гүдэн хааны 2-р хүү Жунту дураал ноён Хуучид аймгийн дээдэс; Боди-Алаг хааны 2-р хүү Хөхэчэдэй мэргэн тайж Сонидын дээдэс; Зээ хүү Онгон дураал ноён үзэмчний дээдэс болов. Чингис хааны дүү Бэлгүтэйн 17-р үе Баясах бүргэд ноёны ахмад хүү Тарнайгүдэн абага аймгийнх, дэд хүү Номтэмэгэт абаганар аймгийн уг шаг болов.

	5. Улаанцавын чуулган — 6 хошууныхан нь Хабат Хасарын эзэмшил болон Хөлөнбуйрын газар нутаглаж байжээ. Хасарын 13-р үе Түмэй заяачийн дэд хүү Багун ноёны 3-р хүү Ноёндайн 4 хүүгийн удам Дөрвөн хүүхэд хошуу, мөн Хасарын 13-р үеийн ач Ордухай буянтын хүү Шархятадын ахмад хүү Доржийн хүү Цэгэн Муу мянганыг даргалан, Хасарын мөн үеийн ач Түмэй заяачийн 3-р хүү Борхай, түүний ач Омбо, Това нар урадын 3 хошууны уг болсон ба энд халхын Түшээт хан аймгаас ирсэн Бунтар ноёны харьяат нь халх баруун гар хошуу болно.

	6. Их зуугийн чуулган — 7 хошуу нь Чингис хааны 15-р үеийн ач Батмөнх даян хааны үед алтан ургийн голомтыг сахин хамгаалах үед хааны 3-р хүү Барсболд жононгийн хүү Гүнбилэг мэргэн хар жононгийн 9 хөвүүний удам нь ордос 7 хошууны ноёдын өвөг болов.

	Ийнхүү Өвөр Монголын 6 чуулганы нь дээрх хошуудаас бүрдэхийн зэрэгцээгээр хошуудын хүн ам нь олон яс овгоос бүрэлддэг байна. Үүний жишээ болгон Ордосын овгийг сонирхуулъя.

	 

	Ордос 7 хошууны овог яс нь:

	Агтчин, Амагайд, Амбачууд, Арлад, Эзгэчин, Эмээлчин, Эрхтэн, Их эрхүүд, Их харчин, Их хэрийд, Их урод, Отого, Оонос, Ооночин, Оннууд, Ойдорма, Ойрад, Орнууд, Оорцог, Өвчүүд, Өмдөтэй уруд, Өрлөс, Өрлүүд, Удагад, Уйгурчин, Угуд, Уугурчин, Уханас, Уханачин, Улаан йорог, Улаагчин, Улаанууд, Ульчинар, Унагачин, Ургууд, Үйзэн харчин, Үйлтэн, Үхэр харчин, Үхэртэн, Үхэрчин, Үүлтэн, Үсүчин (сүүчин), Үгүшин (үүсин), Бага эрхүд, Бага харачин, Бага хэрээд, Бага урад, Бага нас, Баяанууд, Баяуд, Бис баргуужин, Баргууд, Баруунгууд, Барсууд, Байшингуучин, Бэрсүүд, Бэсэд, Бэтэгэнэр, Болдоруусан, Боронууд, Боржигон, Борочин, Борочууд, Бөхэс, Бухачин, Бурчиг, Дархад, Дайду, Дээд бүрээчин, Доод бүрээчин, Долоон галтар (халтар), Долоон тэнэг, Долоод, Догчинар, Дүгчинар, Захар (цахар), Захарууд, Залайр, Зээрчин, Жолоо, Зуузайтан, Зуйгурчин, Зумучинар, Зүйд, Гадас, Гахан (гахай), Галхачууд, Галчинар, Гачинар, Гатигинар, Гачид, Гойд, Горчин (хорчин), Гучид, Гэрийн ноёд, Хятад ургууд, Хөх сүүл, Хөх шувуучин (хөхши буучин), Хөхөчин, Хөхөнүүд, Гороо, Гүйхүрчин, Хадат, Хадчин, Хаширууд, Халнууд, Халиучин, Хангай, Хангин, Хангичууд, Хар амтан, Хар бэгтүү, Хар бухас, Хар кэрийд, Харнууд, Харалиуд, Хоо бэгтүүд, Хоньчид, Хоничиуд, Хоонууд, Хуяагуучин, Хулачин, Хуримчинарууд, Яаматууд, Яамачууд, Янгад (янгуд), Хианар, Хээртүүд, Хэрээс, Хэхүүд, Кэрүүд, Хийд, Хүнд, Магнай, Марууд, Мэргэд, Мянгад, Мингайд, Мянгат, Монгол ургууд, Монголжин, Морьчин, Нумучин, Нүхтэн, Саадагчин, Сааринчин, Саарууд, Сэвэрүүд, Солонгоо, Солонгос, Шалдан урад, Шар бухас, Шарнууд, Шаргамууд, Шаргачин, Шавинарууд, Шилбичин, Шувуучин, Талбигуучин, Тангудууд, Тангуд, Тайгун, Тайбо, Табугунууд, Табууд, Тэнгэрчин, Төлөгнэр, Төлөнгүс, Түмэдүүд, Тугууд, Тубууд, Түмэд, Түмэт, Цагаан хэрийд, Цагаан нуруут1 зэрэг болно.

	Өвөр монголын дээрх 49 хошуунаас гадна Алаша, Эзэнэ хошуудыг засагт багтаасан авч чуулган эс байгуулжээ. Алаша хошууны үүсэл нь Чингис хааны дүү Хабат Хасарын 18-р үе хошуудын Ханай хонгор ноёны хүү Төрбайх хэмээх Гүш хан 1630 онд харьяат хүмүүсээ авч, Хөх нуурт ирсний дараа өөлд Галдан бошготод дийлдэж Хөх нуураас Алаша руу очсоныг Манжийн засгийн газар үлдээн авч, 1668 онд Хэлан шань уулын умардад нутаг олгон 1697 онд засаг тамга шагнажээ. Алашагийн монголчууд бол 64 овогт багтах холимог ястан юм2.

	Тэдний овгийг үзвэл: боржигин, өөлд, торгууд, бага торгууд, дөрвөд, бага дөрвөд, зүүн гар, хойд, бага хойд, тонмууд, шарнууд, бага шарнууд, бармууд, орос, ордос, халхас (гоо), гөрөөчин (еэ), аранга, зармууд, моринууд, шээжин, оромбон, нөхон баатуд, ханган, байшингууд, цорос, хоролтон, оорчиг, долоонууд, харанууд, юльен, суурин, хүрээл, ангууд, зургаанууд, урад, баргууд хадангууд, тангад, ортодмууд, түмэд, чарчас, ярмус, долаад, далууд, далад, уйгуд, уйгуй, хүүхэд, цахар, баруун гар, харанган, буриад, солонгод зэрэг овог байна.

	Мөн сэйрин, андана, хяргас, барчууд, халхууд хэмээх 5 овогт хотон байдаг аж.

	Нөгөө Эзэнэ хошууны үндэс нь Ижил мөрөнд одсон Хоо өрлөгийн хүү Шүхэр дайчны 4-р хүү Намцэрэнгийн үр Назар Мамудын хүү Аравжир 1698 онд эх, охин дүүгийн хамт 500 хүн дагуулж төвөдийн Далай ламд мөргөөд буцах үед нь Зүүн гарын хаан Цэвээнравдан замыг нь хаасан тул арга буюу Дайчин улсад дагаар орж, дотоод засаг болж суусан торгууд хүмүүс ажээ.

	1753 онд Эзэнэ торгуудын нэг хошуу болжээ. Өвөр Монголд хамаарагдах боловч чуулганд үл багтаан эрхийг нь хязгаарласан хошуу нь цахар болно. Лигдэн хааны ач Бүрни ван 1675 онд Манжийг эсэргүүцэн тэмцэж ялагдсанаар цахрыг Датүн, Сиюаны хойгуур суулгаж, 8 хошуу зохион, хошууны засаг үе улиран залгамжлахгүй болгож, дуутан (дарга) томилон хамааруулж, өртөө харуул, сүрэгчний алба үүрүүлжээ.

	Түүнчлэн зүүн орны барга хошуудыг чуулган зохиолгүй Хайлар амбанд захируулан суулгасан нь хуучин барга 9, шинэ барга 8, бүгд 17 хошуу болж, Хөлөнбуйрын газар суурьшжээ.

	Мөн 1918 онд Оросоос нүүдэллэн ирсэн хэсэг буриад, цөөн хамниганчуудыг шинэ баргын Мээрэн зангийн яамнаас хэлэлцэн, Шинэхэн нутагт суулгахаар болгосон нь 1922 онд үүссэн Шинэхэн буриад хошуу болно.

	Өвөр Монголчууд эртнээс нааш Чин улсын ноёрхлын эсрэг «дугуйландан» тэмцсээр ирсэн бөгөөд 1911 онд Манж Дайчин улсын засаг захиргааг түлхэн унагахын төлөө Ар Монголчуудтай хамтран тэмцсэн билээ. Өвөрлөгч нутгийн олон эх орончид Монголын ард түмний 1911-1912 оны үндэсний эрх чөлөөний хөдөлгөөнд идэвхтэй оролцов.

	Ар Монгол тусгаар тогтнож, Богд хаант Монгол улс байгуулагдсаны дараа Орос-Монгол-Хятад 3 этгээдийн 1915 оны Хиагтын хэлэлцээрээр ар, өвөр монголын хилийн заагийг тогтоосноор Өвөр хошуудыг Дундад иргэн улсын харьяанд үлдээсэн юм.

	1921 оны Монгол Ардын Хувьсгалын дараа 1925 оны 10-р сард Өвөр Монголын Ардын Хувьсгалт Нам Чуулалт хаалганд байгуулагдан, Өвөр Монголчуудын эрх чөлөөний тэмцлийг удирдсан бөгөөд 1927 онд Гүйсү зэрэг газар харгис ноёд феодалыг эсэргүүцсэн хувьсгалт хөдөлгөөн гарсан байна.

	1935 оноос Хятад орныг эзэрхэж байсан Японы түрэмгийлэгчдийг эсэргүүцсэн партизаны отряд байгуулагдан ХКН, Хятадын Ардын Чөлөөлөх 8-р армийн удирдлагаар хувьсгалт үйл ажиллагаагаа явуулжээ. Чингээд 1945 онд Зөвлөлт Монголын нэгдсэн армийн тусламжтайгаар Японы эзэрхэг түрэмгий нарыг орон нутгаасаа үлдэн зайлуулж, Өвөр Монголын олон нутгийг чөлөөлж, 1947 оны 5-р сарын 1-нд Өвөр Монголын өөртөө засах засгийн газар байгуулж Улаан хотноо тунхаглаад улмаар ӨМӨЗО нь 1949 оны 10-р сард байгуулагдсан БНХАУ-ын бүрэлдэхүүн хэсэг нь болжээ.

	 

	БНХАУ-ын монгол угсаатны хэлэлцэх гол аялгуу нь дараах нутгийн аялгуунаас бүрдэнэ. Үүнд:

	I. Зүүн хойд аялгуу (Барга буриад аялгуу)

	Үүнд: Өвөр Монголын өөртөө засах орны Хөлөнбуйрын аймгийн хуучин барга хошуу, шинэ барга зүүн баруун хошуу ба эвенкийн үндэсний өөртөө засах хошууны барга буриадын яриа багтана. Тус аялгуу нь:

	а) шинэ барга аман аялгуу, 

	б) хуучин барга аман аялгуу, 

	в) буриад аман аялгуу ордог.

	II. Баруун аялгуу (ойрад аялгуу)

	Энэ аялгуугаар Синьцзян — уйгурын өөртөө засах орон ба Хөхнуур, Ганьсу мужийн монгол угсаатан ярьдаг байна.

	III. Дундад аялгуу

	Энэ аялгуу нь голлох аялгуу болох бөгөөд Өвөр Монголын өөртөө засах орон, Ляонин муж, Гирин, Хар мөрөн мужид суудаг монголчууд ярина. Өвөр Монголын аялгуу нь дотроо цахар, хорчин, ордос гэсэн 3 дэд аялгуутай бөгөөд үүнээс эдүгээ Цахрын шулуун хөх хошууны цахар аман аялгууг Өвөр Монголын баримжаа аялгуу болгож журамлажээ.

	 

	 

	ДЭЭД МОНГОЛЧУУД

	 

	Дээд Монгол гэж Хөх нуурын газар нутаглах хошууд аймгийг хэлэх бөгөөд эдний өвөг дээдэс нь Ар Монголоос тус газар нутагт шилжин нүүж очсон хүмүүс юм. Чингис хааны хүү Хабат Хасарын 7-р үе болох Агсагалдай ноёны хоёр хүүгийн ахмад Арагтөмөр нь хорчин, жалайд, дөрвөд, горлос, ар хорчин, дөрвөн хүүхэд, зуу мянган, урадын ноёдын дээд уг бөгөөд нөгөөх хүү Үрэгтөмөрийн харьяаны аймаг нь Ойрадын Эсэн хааны үед баруун зүг нүүж 4 ойрадын бүрэлдэхүүнд багтсан хошууд аймаг болов. Хошуудын эзэн Төрбайх хэмээх Гүш хан 1636 оны өвөл Хөх нуурт хүрч тус нутгийг эзэлж байсан Халхын Цогт тайжтай байлдан дийлж Хөх нуурыг эзэрхэн суужээ. Дараа нь Гүш хан Төвөдийг эзлэн Хөх нуур Төвөдийг хошуудын ноёрхолд оруулав. Саях Гүш ханы 10 хөвүүний удам нь Хөх нуурын хошуудын 21 хошууны өвөг болов. Мөн энэ үед Галдан бошготын төрөл Цорос овогт Зодов баатар, Зоригт хошууч гэдэг ах дүү хоёр албатаа дагуулан Хөх нуурт ирж сууснаар Хөх нуурын цорос 2 хошууны дээдэс болсон байна.

	Бас дөрвөн ойрадын нэгэн болох Торгуудын дээд уг Ван ханы 6-р үе Махач Мөнхийн хүү Бойго өрлөгийн 3-р хүү Бор-Агалах, Манхай нар Хөхнуурт ирж Торгуудын 4 хошууг үүсгэсэн ба Хойдын нэг хошуу, Халхын нэг хошуу тус тус нүүн ирж суурьшжээ. Хөх нуурын хошуунд чуулган эс байгуулсан бөгөөд Сининд суугаа амбан сайдад захируулсан байна.

	 

	 

	СИНЬЦЗЯНЫ ОЙРАДУУД

	 

	Синьцзяны ойрадууд бол эртний дөрвөн ойрадын бүрэлдэхүүнд багтаж Эрчис, Алтай, Тарвагатай, Или, Өрөмчи зэрэг газраар нутаглаж байсан торгууд, хошуудууд болно. 1750-аад онд Манжийн булаан эзлэгчид Зүүн гарыг дайлан сөнөөх үед урьд Орос нутагт одсон Хоо өрлөгийн мөрөөр Ижил мөрөн рүү нүүж очоод Уваш хааны үед 1771 онд Илийн газар эгж ирсэн торгууд хошуудаар байгуулсан 13 хошуу нь Илийн жанжинд харьяалуулан гадаад засаг хэмээн дуудаж, Үнэн сүсэгтийн болон Бат сэтгэлтийн чуулган хэмээх 5 чуулганд хамааруулсан байна. Хуучин торгууд аймгийг Үнэн сүсэгтийн дорнод, өрнөд, өмнөд, умард замын чуулган хэмээн 4 чуулган болгоод торгуудын 10 хошууг багтаан, Бат сэтгэлтийн дундад замын чуулганд хошуудын 3 хошууг харьяалуулжээ.

	Үнэн сүсэгтийн өмнөд замын чуулган дахь өмнөд замын Ханы хошуу, Дундад хошуу, Баруун хошуу, Зүүн хошуу зэрэг 4 хошуунд Тэнгэр уулын өмнөх Юлтэс голоор Умард замын чуулганд хуучин торгууд аймгийн умард замын хошуу, баруун хошуу, зүүн хошуу гэсэн 3 хошуу хамааруулж Ховог сайрын газраар нутаглуулаад, дорнод замын чуулганд хуучин торгуудын баруун хошуу, зүүн хошууг багтаан Хүр Хар усны газар суулган, өрнөд замын чуулганд хуучин торгууд-аймгийн өрнөд замын хошууг оруулан Жин хө голын газар нутаг олгожээ.

	Энд 4 чуулганы нэгдүгээр чуулганы 4 хошууг Зоригт хан Уваш, түүний үеэлд хүү, Аюуш ханы гуч хүү Эмгэн, Уваш, Баяжих, Хаших нар мэдэх болжээ. Хоёрдугаар чуулганы 3 хошууны засаг нь Зоригт хан Увашийн төрлийн хүү Цэвэгдорж, Цэвэгдоржийн хүү Гүнгээцэрэн, Аюуш ханы дөч хүү Усхал нар болов.

	Гурав дахь чуулганы 2 хошууг Зоригт хан Увашийн төрлийн дүү Бамбар (Бамбарын элэнц өвөг Назар Мамуд бол Аюуш ханы үеэлд дүү болно), Увашийн төрлийн хүү Цэвдэн нар толгойлжээ.

	Дөрөв дэх чуулган Зоригт хан Увашийн төрлийн авга Мумунтын захирсан хошуугаар байгуулагдав.

	Ийнхүү торгууд хошуу нь халимагийн хан агсан Увашийн төрлийн ноёдын эзэмшил болжээ.

	Харин хошууд нь Батсэтгэлтийн чуулганд багтан дундад замын дундад, баруун, зүүн гэсэн 3 хошуу болсон байна. Эдгээр хошуунуудын анхны засаг олсон хүмүүс нь хошууд аймгийн Ханай Хонгор ноёны зээ хүү Хөндлөн Увашийн 4-р хүү Эрх дайчны ургийн Яримпил, Хөндлөн Увашийн 2-р хүү Доржийн удмын Ноохой болон Баярлах нар аж.

	Ийнхүү Синьцзяны хошууд нар нь Чингисийн дүү Хабат Хасарын үрийн албат нар болж байна.

	 

	 

	ДУНСЯН

	 

	БНХАУ-д суудаг эртний монголын гаралтай угсаатан нь дунсянчууд юм. Эднийг Европын ном бичигт «Широнголын монгол» гэж бичсэн байдаг. Бас «Дунсян хуйхуй», «Монгол хуйхуй» ч гэж нэрлэх нь буй.

	Дунсян гэдэг нь «дорнод гадаа» гэсэн утгатай үг гэж бас тайлбарладаг.

	Тэдний шүтдэг мөргөл нь лалын шашин тул тэгж хуйхуйтай адилтгасан хэрэг. Хуучин цагт араб үсэг хэрэглэж байсан бөгөөд хэл нь монгол, хятад, түрэг үг холилдмол аж.

	Дунсянчуудын гарал түүхийг үзвэл, XIII зууны үед Чингис хаан баруун Ся улсыг дайлахдаа Хэжү гэдэг газар үлдээсэн цэргийн удам гэлцдэг. Тухайлбал, 1226 онд Шижоу хэмээх газрыг эзлээд монгол цэргийг тэнд батлан суулгасан байна. Тиймээс Хэжү нь Мөнх, Хубилай зэрэг их хаадын үед өрнөд Хятад болон төвөдийг дарангуйлах монгол цэргийн цайз болжээ.

	Хубилай хааны үед, 1292 оноос Юань улсын тариалах оронд монгол цэргийг гэр бүлтэй нь суулгадаг болсноос аажимдаа эдгээр цэргийн хүмүүс нь эгэл иргэд болон хувирсан байна.

	Юань улсаас хойш Мин улсын үед 1370 онд Хэжү рүү цэрэг явуулж, тэндэх хуучин монгол цэргийг даруулж, шинэ засаг захиргаа байгуулжээ. Чин улсын үед 1647 онд гарсан Хотонгийн бослого, 1781 оны салар ястны бослого, XIX зууны 60-аад оны үед гарсан Хунхуйн бослогод Дунсянчууд идэвхтэй оролцжээ. Дунсяны нутагт лалын сүм 595, 2000-аад лам байв. 1949 онд чөлөөлөгдөж 1950 оны 9-р сарын 25-нд Дунсяны өөртөө засах сянь байгуулжээ. Эдүгээ дунсян хүн ам 27 түм 9 мянга (1982 онд) буюу 279 000 болох ба Ганьсу мужийн Линсягийн хотонгийн өөртөө засах сянд 130 2000 хүн суудаг ажээ. Үүнээс гадна Линсягийн өөртөө засах жиүгийн Гуанхэ сянь, Хэжэн сянь, Линся сянь, Ганлэ сянь болон Жиши шаны Баоань, Дунсян, Салар үндэстний өөртөө засах сянь зэрэг газар сууна. Мөн Ганьсу мужийн Ланьжоу хот, Диншин хийгээд Синьжян уйгурын өөртөө засах оронд цөөвтөр буй.

	Дунсян хэл нь дундад эртний монгол хэлний онцлогийг ихэд хадгалан үлдсэн бөгөөд дотроо сүвэнава, ванжиежи, сежиежи хэмээх гурван аман аялгуутай ажээ.

	 

	 

	БАОАНЬ

	 

	Ту хэмээх монгортой төслөг монгол угсаатны нэг нь баоаньчууд болно. Баоаньчууд нь Хөх нуур мужийн Хуанань төвд үндэстний өөртөө засах жиүгийн Дүнрэ сяны Наяндаг нэгдэлд баоань хэлтэй монгорчууд төвлөрөн суудаг байна. Баоаний хэл, хэв заншил нь дунсян болон ту нартай ойролцоо аж. Мин улсын үед (Ванли хааны үед) Хөх нуурын Тунжэ сяньд Бао-ань гэдэг хуаран байгуулахад тус хот баригдан, улмаар тэнд төвлөн суудаг баоань ястан бүрэлдсэн байна.

	Чин улсын үед Сюньхуагаас Ганьсуд очиж Жишишань уулын дэргэдэх Линся Дазяхэ, Можи хэмээх газраар нутаглах болов. Чингэснээр Дадүнь, Ганьмэй, Гаоли зэрэг гурван тосгон үүсэж «Баоаний гурван тосгон» гэж алдаршив. Баоаньчууд нь одоо Линсягаас баруунтайгаар Жишишань уулыг түшин, зүүгээрээ Хатан голтой нүүрлэн сууж буй. Баоаний шашин мөргөл нь ислам шашин болох ба түүнд шинэ хуучин хоёр бүлэг байдаг байна. Бөх барилдах, морь уралдах нум сум харвах зэрэг эрийн гурван наадам наадах заншлаараа монголчуудтай адилавтар болно.

	Баоань гэдэг нэр «Бао» хамгаалах, «ань»-амар төвшин гэсэн хоёр үгнээс бүтэн нийлээд «Амар төвшнийг хамгаалах» гэсэн утгатай болж байна.

	Баоаньчууд XIX зууны дунд үед Хотонгийн бослогод оролцож явжээ. Баоань хүн ам 1978 оны байдлаар 68000 болно.

	 

	 

	МОНГОР (ТУ)

	 

	Монгол гарлын нэгэн угсаатан нь ту нар юм. Ту биеэ «монгор» (монгар) буюу «цагаан монгол» гэдэг. Тэд удам судраа XIII зууны үед Чингисийн ургийн жанжин Гэртэй гэдэг хүн дагуулан ирснээс үүсэлтэй хэмээдэг. Чингис хааны цагт 1227 оны 3-р сард монгол цэрэг Синин, Тохөэ зэрэг газрыг эзлэн аваад тэнд цэргийн хүмүүсийг байрлуулжээ. Тэд нар тэнд эртнээс нутаглаж байсан Хор хэмээх тугухунь овгийн хүмүүстэй холилджээ. Ер нь тугухунь нь эртний Тоба, Муюн нарын төрөл аймаг байсан тул монголтой зан заншил ойролцоо байжээ.

	Ту нар Мин улсын үед Синингийн Шатанчуаяь гэдэг газар очиж суусан бөгөөд Чин улсын үед нэг хэсэг нь Хөх нуурт очжээ. Ту нар одоо Цинхай хэмээх Хөх нуур мужийн Хожу монгор үндэстний өөртөө засах сяньд Хуншюй гэдэг голын хөвөөгөөр нутаглан сууж байна. Хүн ам нь 1978 оны байдлаар 12 түм буюу 120000 байв.

	Ту нар мал аж ахуй голлон эрхэлдэг. Зан заншилд нь охид сэвгэрийг 15 хүрэхээр нь тэнгэрт мөргүүлж бэр болгох, үхэгсдээ шатааж хайлан чандрууг нь хайрцаглан оршуулах зэрэг сонин ёс байдаг аж. Мөн дуу бүжигт их авьяаслаг, ерөөл магтаал их хэлдэг, тууль хайлдаг байна. Тэдний дунд их дэлгэрсэн тууль нь «Ларбуйнчэмүнсо» гэдэг тууль гэнэ. Бурхны шашин, бөө шүтдэг, шашиндаа төвөд үг нэлээд хэрэглэдэг.

	Хувцас хунар нь их онцлог. Эр эм ялгалгүй хантаазныхаа захыг хээлдэг, эрэгтэйчүүд нь зунд тэрлэг, өвөлд нэхий дээл өмсөн, бөс даавуу бүс бүсэлнэ. Эхнэр хүний дээлийн энгэр нь ташуу, хоёр ханцуй нь таван өнгөөр алаглуулсан тоногтой ба гадуураа хар ууж өмсдөг байна. Тийнхүү монгорын зан байдалд монгол төрх нэлээд хадгалагджээ.

	 

	 

	ДАГУУР

	Монгол угсааны Дагуур нь Өвөр Монголын өөртөө засах орны Хөлөнбуйр аймаг болон Хар мөрөн мужийн зарим сянь хийгээд Синьжян Уйгурын үндэсний өөртөө засах орны Дачен сяньд нутаглан сууж байна. Нийт дагуур нь хүн ам 10 түм буюу 100 000 байгаагаас Синьжянд 5000 хүн суудаг ажээ.

	Дагуурууд өөрсдийгөө X— XII зууны үеийн киданчуудаас гаралтай гэж үздэг бөгөөд түүх шастирт ч Киданы Дахэ овог нь дагуур болсон гэж гардаг.

	Дагуур хэл нь дундад эртний монгол хэлний онцлогийг ихэд хадгалсны дээр эдүгээ доорх 3 аялгуунаас бүрэлдэж байна. Үүнд:

	1. Бутхан аялгуу. Энэ аялгуутанд Өвөр Монголын өөртөө засах орны Хөлөнбуйр аймгийн Морин давааны Дагуур үндэсний өөртөө засах хошуу, Эвенк үндэсний өөртөө засах хошуу, Айхуй сянь, Нежиян сянь, Нехе сянь, Ганнан сянь зэрэг нутгийн дагуурууд багтана.

	2. Чичигаар аялгуутанд — Чичигаар хот, Лүнжиян сянь, Фүкү сянь, Эрун хошуу зэрэг нутгийн дагуур хүмүүс хамаарагдана.

	3. Синьжяны дагуур аялгуутанд — Синьжян-уйгурын өөртөө засах орон, Дачен сяньд суудаг дагуурууд орно. Дагуурын өвөг дээдэс нь XIII зууны үед монгол гүрний харьяанд багтсан бөгөөд XVII зууны үед «дагуур» гэдэг нэрийг олжээ. Тэр цагт дагуурууд Хар мөрний доод, дунд урсгал дагуу нутаглаж байв. 1634 оноос Манжийн хаадад булганы алба барих болсон ба дараа нь 1639-1640 онд дагуур ороцон, эвенкийг багтаасан Солоон аймаг Чин улсын харьяат болсон ба Дагуурууд урагш нүүдэллэж одоогийн сууж буй Нон мөрөн (Нанжиян)-ий хоёр хөвөөг даган нутаглаж 8 тугийн цэрэг болж, дубоуянь, мөрдин, намар хэмээх 3 залан болон хуваагдсан байна. Мөн эвенкийг 5 ав (авлах газар) болгосон ба Хар мөрний жанжны харьяат Бутха (гөрөөчин) аймагт хамааруулан мэдүүлжээ. 1731 онд Чин улсын засгийн газраас Дагуурын 3 залан, 5 авын үндсэн дээр Бутха 8 хошуу байгуулж, дагуурын язгуурын 3 залан нь Хөвөөт шар, шулуун хөх, шулуун цагаан хэмээх 3 хошуу болжээ. Мөн дагуурын хуучин овог (хала)-ийн зохион байгуулалтыг ашиглан олон жиү буй болгожээ.

	Дагуурын тэр хуучин овог (хала)-т багтах нэгж тээхэн буюу мохон нарыг нэгэн тосгон болгож, тосгодыг мохонда гэдэг ахлагчаар захируулсан байна.

	Хуучин дагуурт маш олон овог (хала), мохон байв. Жишээлбэл: Бутха, дагуур л гэхэд доорх халуудаас бүрдэж байв. Үүнд: Аула, Баягир, Булдагар, Бутану, Вэрэ, Гапка (габка), Габут, Дадул, Дакуту, Данкар, Калтагир, Мэрдэн, Надэд, Накта, Гаргир, Онон, Садар, Судур, Тогдот, Урат г. м.

	Эдгээр овгууд нь олон мохон болох ба түүний ахлаач мохонда нь хожим гашинда хэмээх тосгоны даргаар солигджээ. Дагуурын дээрх овог бүр бөө (манна мохен)-тэй байжээ. Дагуурууд бөөг нийтэд нь «Ядаган» гэх ба эрэгтэй бөөг «эргүй ядаган», эмэгтэй бөөг «эмгүй ядаган» хэмээн ялгахын хамт онгон (онгор) сахиус (борчахор) шүтнэ. Аж ахуйн хувьд будаа буурцаг тариалан, үхэр, адуу, хонь маллана. Жил бүрийн 5 сард Хар мөрний жанжин Бутхагийн дутун (дарга) зэрэг ноёд түшмэд Цацигарын ойр чуулган хийж, харьяат албатаасаа булганы татвар сонгон авдаг байжээ. Дагуурууд нь ийнхүү анчин гөрөөчин, малчин иргэн байсаар иржээ.

	Жич: БНХАУ-ын монгол угсаатнуудын тухайд дараах бүтээлүүдэд тулгуурлав.

	Б. Буянчуулган. Монголын эрт эдүгээгийн нутаг газар «Шинэ толь» 1936, 3 (9), 84-96 дахь тал.

	Народы КНР. Национальные меньшиства КНР Монгольские народы. «Народы Восточной Азии» М. Л. 1965, с. 652-670

	Дундад улсын цөөн тоот үндэстнүүд (хятадаар) Бээжин. 1984, 2-р хэвлэл. 123-251 дэх тал.

	Намсрай. Чин улсын үеийн монгол хошуу чуулган, Хөх хот, 1984

	Р. Амайон, М. Л. Бэффа, Монгол хэл (францаар) «Монгол судлал»— 1983 (14) 121-169 дэх тал

	Баяр, Эрдэнэ, Алтан-Оргил, Дөрвөн ойрадын холбоо «Ойрад түүхийн сурвалж бичиг» Хөх хот, 1985, 6-137 дахь тал

	Хятадын Өвөр Монгол, Бээжин. 1987, 31-37, 95-109 дэх тал

	 


§ 2. ЗХУ-ын Монгол угсаатнууд

	 

	БУРИАД

	ЗХУ-д оршин суудаг монгол угсаатны нэг нь буриад бөгөөд тэд нь XVII зуун хүртэл Монгол улсын харьяанд багтаж байгаад монголын нэгдсэн хаант улс бутрах үест Орост дагаар орсон язгуурын буриад нар (эхирит, булгат, хорь буриад), болон хожим халх өөлдөөс дайжин очсон хүмүүсээс үүссэн (цонгоол, табунгут) зон болно.

	Буриад нутагт оросууд 1622 оноос үзэгдэн, 1627 онд цэргийн хүмүүс ирж, 1652-1654 онд Нирчу цайзыг барьж, Байгалын чанадыг захирамжлах төв болгоод 1648 онд Үдийн цайз (одоогийн Доод Үд)-ыг, Дараа нь Баргажины цайзыг байгуулжээ.

	1654 онд Ангар мөрний эрэгт шинэ цайз байгуулан түүнээ Иркутск гэж нэрлэв. Тэр цагт хорь буриадын овгийн түрүүчүүд Орос, Халх, Чин улсын аль нэгийг түших тухай зөвлөлдөөд гурав салж, нэг хэсэг нь Халх руу, нөгөө нь Чин улсын харьяат Чичгаар руу, бусад нь хойш нүүж Оросын харьяат болжээ. Оросыг дагагсад нь «эвэр нумаар харвадаг 160 саадаг» хэмээгдэн 1657 оноос Нирчугийн цэргийн тойргийн харьяат Итанцийн харуулд захирагдах болжээ. Тэр үеийн буриадын засаг захиргаа нь зайсан (дарга), засуул, шүүлэнгэ зэрэг тушаалтантай байв.

	1685 оноос хорь буриад нь Оросын хаанд ангийн арьсаар алба барьдаг болсон байна. 1680-аад онд халх өөлдийн байлдаан болж, Монголын дотоод хэрэгт Манж Чин улс хэтэрхий оролцон халх тусгаар тогтнолоо алдахад нэг хэсэг халх, өвөрлөгч, өөлдүүд тэрхүү дажин хямралаас дүрвэн буриад нутагт нүүдэллэн иржээ. Тэд нар нь 1680-аад онд ирсэн Сэлэнгийн 3 эцэг табангууд хийгээд Охин хунтайжийн харьяат Сэлэнгийн цонгоолууд аж. Үүнээс Охин тайжийн харьяат нь урянхад цонгоол, баатуд цонгоол, өрлүүд цонгоол, юншүв цонгоол. 1711 оны орчим Хилго голын зүүн эргээс Чикойн дорнод хөвөөгөөр нутаглах болсон ба нутаг нь Большой луг, Харлун, Эдүй зэрэг газар болно. Энэ нутгийг Охины 8 хүүгийн удам эзэлжээ. Бас Хиагтын орчимд Охин тайшийхан болох юншуб, баатуд, урянхат, хорчид, цоохор зэрэг яс овог нутаглахын дээр Хялганат хэмээх газар өрлүүд-цонгоол, баатуд, урянхат, хорчидоос гадна ашебагад атаган харчууд болон хамнигад сууж байв. Ашебагадын өмнөд 4 овог нь буян, баатуд, шарнууд, абагат мөн энд суудаг. Цонгоол овог нь Чита мужид байдаг.

	Цонгоол овог нь ада, дунжо, шаргалжин болно. 1897 оны байдлаар цоонгол нь Эдүй, Ноёнхон, Хилго, Тагалцар, Мангирт, Ар харлун, Өлөнт, Хар-усун, Морьт, Хирээт, Тамир Салхит, Мухар, Хамигадан, Хүдэр дунгуй зэрэг газар нутаглаж байв.

	Хаант Оросын түшмэд алба хождуулбал үр хүүхдийг нь барьцаанд авах буюу нутаг бэлчээрийг булаах зэргээр авирласанд Хорь буриадын Галзууд овгийн Турын Бадан тэргүүтэй 11 овгийн төлөөлөгчид 1703 онд Москва орж Оросын хаанд заалдан мэдүүлж, зарга аван албаа хөнгөлүүлж байжээ.

	1706 оноос Хорь буриадыг Итанцын харуулын захиргаанаас гарган Ярууны харуулд шилжүүлэн захируулсан ба Гучид зэрэг овгийн хүмүүс Сэлэнгийн зүүн биед гарч тэндэх 6 овгийн буриадтай нийлэн Үдэ гол дахь уугуул зонтой нь холилдон суух болов.

	1711 онд Нирчугийн захиргааны яамны зарлигаар Галзууд овгийн засуул (туслагч) Болтригийн Шэдн (Сэд) буриадын ахлагч болоод 1725 онд 11 эцгийн тэргүүлэгч зайсан (11 овгийн бүгдийн дарга) тушаал хүлээв.

	1727 оны Орос-Манжийн (Буурын) хэлэлцээгээр буриадын нутаг дэвсгэр бүрмөсөн Орос улсын харьяалалд багтсан юм. Энэ хэлэлцээрийн дагуу хоёр улсын хилийг Эргүнэ мөрний урсгалаас баруун тийш Хиагтаар дамжуулан Тагна урианхайн баруун хойгуур Шавинтын даваа хүртэл тогтоон, хилийн зурвас хагалан тэмдэглэсэн байна.

	Буриадын зайсан Сэдийг өөрийн харьяат хүмүүсийн хамт хил тавих ажилд үнэнч зүтгэсний учир Хаант Оросын засгийн газраас хорь 11 овгийн буриадыг захиран үе улиран залгамжлах тайша ноён болгов. Хорь буриадын тайша (гулваа) нь доорх хүмүүс байв. Үүнд:

	 

	1. Болтригийн Сэд (1725-1732)

	2. Сэдийн Рэнчин (1732-1763)

	3. Юмсан Рэнчин (1763-1768)

	4. Дамбадугар Рэнчин (1768-1801)

	5. Галсан Мардай (1801-1815)

	6. Дамбил Галсан (1815-1825)

	7. Жигжид Дамбадугар (1825-1837)

	8. Рэнчиндорж Дамбилын (1838-1850)

	9. Тарав Жигжид (1850-1857)

	10. Бадам Очирай (1858-1874)

	11. Цэдэн Бадамын (1874— ) зэрэг болно.

	 

	Агийн тайша нь:

	1. Товойн

	2. Төгөлдөр Товын

	3. Жалсрай зэрэг хүмүүс байжээ.

	Тэр цагт буриадууд ар Минж гол дахь харуулыг даан 60 морьт цэрэг гарган 3 жилийн хугацаагаар хил хамгаалах харуулын алба хаадаг болов. 1730 онд Цонгоолын Сэлэнгийн Эрэг бүрэг гэдэг газар нутаглан, улмаар Цөх голд хүрч Хялганат гэдэг газар 1751 онд Цонгоолын Бэрэйвэн гэдэг сүмийг барьсан ажээ.

	1764 онд Сэлэнгийн комендантын тушаалаар Цонгоолын 16 отгоос 2400 хуяг гаргаж хилийн харуулын алба хаах болж 1851 он хүртэл хил даган сууж хасаг цэргийн үүрэг гүйцэтгэжээ.

	XIX зууны үед буриадууд нь Байгалын баруун зүүн хоёр биеэр нутагласан байсан бөгөөд баруун буриадад нь ид, алар, балаган, верхолен, худ, ольхон, түнхэнийхэн багтах ба зүүнд нь: Сэлэнгэ кудар хорь, ага, баргажин орж байв. 1822 оноос «Талын дум» хэмээх нутгийн захиргаатай болж, нийт буриад 12 думд харьяалагджээ.

	Дорнод буриад нь Нирчугийн тойрогт хамаарагдах Хорь, Сэлэнгэ, Худар, Баргажин, Закамены зэрэг 5 хошуу захиргаа болж байснаас эхний 4 нь талын дум байв. 1839 онд Хориос 8 овог тасарч Агын дум болжээ. Агын дум Сүүгэл, Бэрхсүүгэл, Могойт, Чулуут, Хаалай, Тооготайн гэсэн 6 захирлага багтан, тэдгээрийн ерөнхийлөн захирах зайсан нь Товын гэдэг хүн болж Гучид, Батнай хоёроос бусад овгийн зоныг мэдэж байв. Мөн энэ үед 1830 онд Сүүгэлийн Дашчоймболын сүм байгуулагдсан юм. Баруун буриад нь Эрхүүгийн губернийн Худ, Тункэн, Балаган, Ид, Верхолены дум болж байв.

	Ингээд 1885 оноос «Волость» хэмээх захиргаатай болжээ. Буриадын хүн ам нь ихэвчлэн овгоороо ялгаран сууж байсан бөгөөд үүнээс Булгат, Эхирит, Хонгодор, Хорь, Табунгууд гэсэн үндсэн 5 овог аймаг болох ба томоохон нь Булгат, Хорь буриад юм. Булгат нь Ангар мөрний сав дагуу, Эхирит нь Лена мөрний эхээр, Хонгодор нь Булгатаас өмнүүр, Хорь нь Байгаль нуураар, Табунгууд нь Сэлэнгэ мөрний баруун хөвөөгөөр, Цох, Үдэ голын хооронд оршин байв.

	Буриад нутаг нь XVIII зууны сүүлч үеэс нааш Хаант Орос улсын улс төрийн хэрэгтнийг цөлөх газар болсон тул тэдгээр хувьсгалч нар Сибирь, Буриадад хувьсгалт хөдөлгөөн өрнөхөд ихэд нөлөөлжээ. XX зууны эхээр Хаант Орос болон Японы хооронд зөрчил хурцдан, 1904-1905 онд болсон дайнд Орос ялагдал хүлээсэн ба 1914 онд эхэлсэн дэлхийн нэгдүгээр дайн зэрэг нь Орос улсын дотор хувьсгалт үйл ажиллагааг идэвхжүүлэхэд хүргэсэн байна.

	Ингээд 1917 онд Октябрын социалист Агуу их хувьсгал мандаж ялснаар буриад монголчууд Хаант Оросын дарлалд нухлагдсан Сибирийн олон бага ястны хамт эрх чөлөөгөө олсон юм. Гэтэл Америк, Англи, Японы эзэрхэг түрэмгий нар залуу Зөвлөлт Орос улсыг устгах зэвсэгт довтолгоо явуулж, дотоодын хувьсгалын эсэргүүчүүдийг хөхүүлэн тэтгэснээр Зөвлөлтийн зарим нутаг хязгаар тэдний эрхшээлд түр зуур орсон юм.

	Чингэж хувьсгалын эсэргүүчүүдийн хөлд гишгэгдсэн муж хязгаарын нэг нь буриад болон Сибирь байв. 1918 оны 7-р сараас 1919 оны 12 сар хүртэл Буриадад Октябрын хувьсгалаар цохигдон зугтсан, цагаантан Колчакийн харгис дэглэм тогтсон байна. Ялангуяа Колчакийн хамсаатан атаман Семеновын дээрэмчид «Нармай монгол улс» байгуулах нэрээр нутгийн үндэсний үзэлтнүүдийг хууран, цэрэг элсүүлж, Зөвлөлт улсын эсрэг тэмцэхийг санаархаж байв. Зөвлөлтийн улаан армийн ялалт, Сибирь дэх хувьсгалт хөдөлгөөний үр дүнд алс дорнод дахь гадаад дотоодын харгис хүчний довтолгоог няцааж чадлаа. 1919 оны сүүлчээр буриад партизаны хөдөлгөөнд хамрагдан, түүнийг большевик нам удирдав. 1921 оны эхээр Сибирь чөлөөлөгдөж эхлэн, 1921 оны 4-р сарын 25-нд Эрхүүд байгуулагдсан Дорнод Сибирийн Буриад Монголын хороо уг тэмцлийг толгойлон ялалтад хүргэв.

	Ингэснээр тус хязгаар нутагт өөртөө засах муж байгуулагдах таатай нөхцөл бүрэлдэн 1922 оны 8-р сарын 1-нд Буриад Монголын өөртөө засах улс байгуулагдан 1923 онд ЗСБНХОУ-ын холбоонд нэгдэн, өнөөдрийг хүрчээ.

	Одоогийн байдлаар Зөвлөлт социалист бүгд найрамдах өөртөө засах буриад улс нь дараах 16 аймаг нэгжээс бүрэлдэж байна. Үүнд: Баргажин, Бунт, Бичур, Жид, Яруна, Заиграев, Закамен, Кабан, Хяхт, Мухар, Сибирь, Прибайкал, Селенге, Тункин, Улаан-Үд, Хорийн аймаг болно. Буриад зон нь тус улсад дүүрэн нутагладаг. Үүнээс гадна Эрхүү мужийн Усть-Ордын буриадын үндэсний тойрогт Боохон, Эхирит-булгат, Алар буриадууд оршин сууна. Чита мужид ага, Дульдургин, Могойтын районд агын буриадууд нутагладаг байна.

	ЗХУ-ын буриад хүн ам нь нийтдээ 353 000 (1979 оны байдлаар), үүнээс ЗСБНХОУ-д 350000 байна. Зөвлөлтийн буриадын хэл аялгуу нь Байгалын баруун биеийн буриад нь алайр, эхирит-булгат, боохон, түнхэний аман аялгуугаар хэлэлцэх ба Байгалаас зүүгээрх буриад нь хорь, ага, баргажины аман аялгуугаар ярина. Мөн БАССР-ын Хяхт, Бичур аймгийнхан цонгоолоор, Жидийн аймгийнхан сартуул аялгуугаар ярина.

	 

	 

	 

	Үүнд: Летописи хоринских Бурят, вып 2, Хроника Ширабнимбу Хобитуева М— Л„ 1935

ХАЛИМАГ

	ЗХУ-д аж төрдөг Монгол угсаатны нэг нь халимагууд юм. Халимаг нь ЗСБНХОУ-ын бүрэлдэхүүнд багтан, ЗСБНӨЗ Калмык улс болон Волгоград, Астрахань мужид нутаглаж байна.

	Халимагууд нь монгол угсаатны ойрадуудын тасархай дөрвөд, торгууд, хошууд аймгаас гаралтай хүмүүс юм. Халимаг гэдэг нэр нь түрэг хэлний үг гэх бөгөөд утгыг нь олон янзаар тайлбарладаг. Зарим нь үүнийг «үлдсэн хоцорсон» гэх буюу зарим нь «хальж ойсон» гэх, зарим нь «хальж дүүлдэг эрэлхэг улс» хэмээсэн утгатай үг гэнэ. Чухамдаа эдний дээдэс нь ойрад монгол, зүүнгар хэмээх ерөнхий нэрээр юм уу торгууд, дөрвөд, хошууд зэрэг тусгай аймгийнхаа нэрээр өөрсдийгөө нэрлэж байсан бөгөөд тэднийг замд тохиолдсон татар, ногой, хасаг мэт түрэг аймгийн хүн «калмык, калмак» гэж нэрлэсэн нь яваандаа угсаатны нэр болж мөнөөхөн Ижилийн ойрадууд ч бас биеэ «халимаг монгол» гэдэг болсон байна. Халимагуудын тус газар оронд нутагласан түүх нь их л өвөрмөц ээдрээтэй замыг туулан өнөөдрийг хүрчээ.

	Халимагуудын гарвалийг тодруулахын тул тэдний хэрхэн энд ирж идээшин суусан байдлыг сонирхон үзье.

	Монголын эзэнт гүрэн задарсны дараа XV— XVI зууны үед ойрад монголчууд хүчирхэгжин, 4 ойрадын холбоонд нэгдэж, биеэ даасан аймаг улсын байдалтай болсон авч, дотооддоо феодалын бутралд автан нэгдмэл төрийг баттай тогтооход бэрхшээлтэй байв.

	Ойрадын 4 гол аймгийн тэргүүлэгчид бусдыгаа ноёрхохын төлөө эрх мэдлээ булаалдан тэмцэлдэх нь цөөнгүй байсны дээр зүүн монголын хаад ноёд Ойрадыг эрхшээлдээ оруулах гэсэн эрмэлзэл, мөн өрнөд хөрш хасаг мэт түрэг угсааны аймгуудын заналхийлэл, тэр цагт нутгаа тэлж байсан Хаант Орос, Чин улс зэрэг эзэрхэг түрэмгийлэл нүүрлэн байсны улмаас чөлөөт газар орныг тэмцэн нүүж, бэхжихийг эрмэлзсэн дөрвөд, торгууд аймгийн ноёд 4 ойрадын төв захиргаанаас ангижран, харь газар XVII зууны үед нүүн оджээ.

	Харин тэдний очсон нутаг нь урьд монгол угсаатны хүн сууж агсан, Алтан ордны улсын дэвсгэр газар байсан бөгөөд тэр нь тухайн үед хаант Оросын хараат байсан авч бүрэн мэдэлдээ оруулж завдаагүй байжээ. Ойрадын умард хэсгийнхэн, тухайлбал, торгууд, дөрвөдүүд хөрш зэргэлдээ Оросын хотуудад очиж арилжаа наймаа хийж, гадаад байдлаа бэхжүүлэхийг сонирхож мөн хаант Орос улс ч тэдгээр ойрад монголчуудтай харилцан, нөлөөгөө өргөтгөх алсын бодолтой байлаа.

	Энэ бүхий байдал нь Ойрадын өмнөд хэсгийг захирагч цорос, хошуудын ноёдтой төдийлөн тохиромжтой биш байсан торгууд, дөрвөдийн ноёдод Хаант Оросыг арга буюу түшмэг болгон сонгох таатай нөхцөлийг бүрдүүлжээ.

	Орос тийш нүүх хөдөлгөөнийг торгуудын толгойлогч Хоо өрлөг тэргүүлсэн юм.

	Тэр бээр 1607 онд тусгай элч илгээж байдлыг заншлуулан мэдээд алсад одох бэлтгэлээ хангажээ. Мөн энэ үед дөрвөдийн ноён Далай тайш бас элч зарж, 1608 онд Оросыг дагах хэлэлцээр хийсэн байна. Хоо өрлөг өөрийнхөө албат торгууд болон хошууд, дөрвөд оролцсон 5 түмэн (50 000) өрх улсаа авч, 6 хүүхдээ дагуулан шорой луу жил (1628 онд) Эрчис мөрний тэндэх Арын ганц мод хэмээх газраас хөдөлж, Тоболь голын урдуур замнан, Зай (яй-яак) мөрнийг гаталж, Ижил мөрний дунд урсгал хүрэх олон мянган км урт замыг туулжээ. Тэр цагт Ижил мөрний адагт зүүн баруун хоёр талд нь цөөн татаараас өөр хүн иргэн хомс, орос гацаа суурин ховор, тэндхийн уужим талд өвс ургамал элбэг, мал адгуулахад нэн зохимжтой газар байлаа. Хоо өрлөг Зай мөрнөөс Ижилд хүрээд, Астрахань хавийн газар орныг эзэгнэн сууж биеэ даасан улсын байдалтай болов.

	Тэгэхдээ Зүүн гарын хааны төв захиргааг дэмжин холбоотон болж явжээ. 1636 онд хошуудууд Хөх нуурыг эзлэхэд Хоо өрлөг цэрэг мордуулж тусалсны дээр 1640 онд болсон бүх Монголын чуулганаар Монгол- Ойрадын их цааз тогтооход оролцож байжээ. Мөн тэнд тод монгол үсэг хэрэглэж, шарын шашныг шүтэж явжээ. Зүүн гар улсын эзэн Баатар хунтайж 1644 онд торгуудыг эх нутагтаа буцаж ирүүлэхээр элч явуулсан боловч тэр үед Хоо өрлөг нас барсан тул түүний орыг эзэлсэн Шүхэр дайчин 3000 өрх эгүүлэн явуулж, өөрөө зонхилох улстайгаа үлджээ. V Далай лам Лувсанжамц Шүхэр дайчинд «хан» цол олгосноор халимагийн хан болжээ. Энэ үед Халимаг Зүүн гар хоёрын хооронд Ойрадын хүн ам сүлжилдэн явж, нэг үед Ижил рүү ирж, зарим тохиолдолд Ижилээс нүүх нь цөөнгүй байв. Шүхэр дайчин Оросын хаантай харилцан, албанд нь бас зүтгэж явжээ. Халимагууд хаант Оросын харьяат газар оронд хааяа халдах нь байсан тул Оросын засгийн газраас сануулга авч 1655 онд Москвад элч илгээн, хэлэлцээ хийж, Оросын хааны ивээлд холбоотон нь болон суухаар тохиролцсон байна. 1661 онд Шүхэр дайчин, Оросын хааны хүсэлтээр Крымын татаарыг ялсан бөгөөд аливаа олзоо Орос хаанд өгч байхаар тангараг байгуулжээ. 1674 онд дөрвөд Сономцэрэн тайш 1000 өрх албатаа авч Ижилд ирж Халимаг хааны харьяат болов.

	Оросын хаан, торгууд хоёрын харилцаа ихээхэн нягтарсан нь Аюуки хан (1670-1724 онд төр барьсан)-ы үед болно. Торгууд хааны Хаант Оростой харилцаагаа зузаатгаж, Зүүн гарын хаант улсаас тусгаарлах бодлогод Зүүн гарын хаан Цэвээнравдан дургүйцэж, торгуудын Төвөд орох замыг хаах, албат иргэдээс нь булаасан авч, халимаг Зүүн гар хоёрын харилцаа тасраагүй юм.

	Оросын хаан I Петр Аюуки хантай 1697 онд хэлэлцээ байгуулан, Орос орны өмнөд хилийг харийн дайснаас өмгөөлөн хамгаалах, ер Орост дайсагнасан үйлдлийн эсрэг хамтран тэмцэхээр тохиролцжээ. Аюуки хан ч тангаргаа сахин 1681 онд Башкирыг Орост нэгтгэхэд туслан, 1710 онд түрэгийн эсрэг дайнд, 1709 онд Шведтэй хийсэн Полтавын тулалдаанд, 1728 онд Персийн дайнд онц идэвхтэй оролцсон ба 1722 онд Петр хааныг Царыцинд ирэхэд золгож бараалхсан байна. Хааны албанд зүтгэх явдал Аюукийн дараа хан суусан Цэрэндондог (1724-1735), Дондог-Омбо (1735-1741), Дондогдаш (1741-1761) нарын үед ч үргэлжилжээ.

	1755-1758 онд Ижилийн халимагийн өмөг түшиг болж байсан Зүүн гар улс мөхөж, Чин улсын харьяат болсон нь торгуудыг хаант Оросын эрхшээлд бүрмөсөн орох аятай нөхцөлийг бүрдүүлжээ.

	Харин Зүүнгараас 1755 онд Торгуудын Шийрэн тайш түмэн өрх (10000) торгууд, хошууд, дөрвөд, хойд хүн амыг дагуулан Ижилд хүрч иржээ.

	XVIII зууны 60-аад оноос хаант засгийн газраас Халимаг нутаг орос суурин иргэнийг олноор оруулан, бэлчээр газрыг хагалбарлуулсан ба хүн амын дотор христос шашныг хүчээр дэлгэрүүлэхийг оролдсон хийгээд алба гувчуурыг нэмэгдүүлэн, эрхтэн дархтнаас авхуулаад эгэл ардыг хүртэл дарлах нь нэн ихэссэн байна. Эзэн хаан Екатерина II халимагийн ханы эрх мэдлийг хязгаарлажээ. Ийм байдалд олны дургүйцэл ихэссэний дээр Зүүн гараас сүүлд ирэгсдийн ухуулга ятгалга ч бас хүчтэй байжээ. Халимагийн хан Уваш (1761-1770 онд хан байсан) нөлөө бүхий том ноёдтойгоо нууцаар зөвлөлдөн, Зүүн гар луу явахаар шийдэн бэлтгэлээ хангаад 1770 (төмөр бар жил) оны 1 сард Ижилийн баруун эргийнхнээ орхин, Зүүн талынхан нь гэнэт босон нүүж, түмэн бэрхийг үзэн, ган зуд, өлсгөлөн гамшиг, өвчин тахал, хасгийн довтолгоо хядлагад үй олон хүнээ алдан, 1771 онд (туулай жил) Зүүнгарын нутгийн захад хүрэлцэн иржээ.

	1770-1771 оны хэрэг явдлын дараа халимагийн хаант улсыг устгах тухай Екатерина II хатан хааны зарлиг гарсан бөгөөд Ижилд үлдсэн халимаг ноёд-дөрвөдийн Цэвэг уваш, торгуудын Яндыг, Жархуу нарыг Петербургт дуудан ял асууж үгүй болгожээ. Ингээд халимагийн нутгийн захиргааг өөрчлөн, биеэ даасан байдлыг нь бүрмөсөн устгасан байна. Энэ байдал нь олны дургүйцлийг ихэд хүргэсэн бөгөөд яг тэр үед 1773-1775 онд Е. И. Пугачеваар удирдуулсан Оросын тариачны их бослого Уралд гарч Ижил, Доныг хамрахад халимаг болон хаант засгийн дарлалд нэрвэгдсэн орос ба орос бус олон үндэсний ардууд босогчдыг халуунаар дэмжин нийлсэн юм. Босогчдын эгнээнд халимагийн анги хороо элсэн орж хаант засгийн эсрэг зэвсэгт тэмцэлд хувь нэмрээ оруулжээ. Уг бослого дарагдсаны дараа халимагийг бүрмөсөн хаант оросын дотоод муж болгон өөрчлөв.

	Ингэснээр XVIII зууны эцэс гэхэд Бага цоохор, Эркенет, Их цоохор, Яндыг, Харахус, Эрдэнэ Кичигвын улусаар бүрдсэн Астраханы торгууд; Их дөрвөд, Бага дөрвөд, Хошуудын улус хэмээх 9 салбар бүхий муж болсон байна. XIX зууны эхээр 1812 онд Напелеонтай хийсэн Оросын эх орны дайнд халимагийн 3 хороо зохион байгуулагдан оролцож онц гарамгай байлдан дайсныг Парис хүртэл устгаж үлэмж гавьяа байгуулжээ.

	1861 оны реформын дараа 1910 онд Халимагт засаг захиргааны өөрчлөлт хийсэн байна. Энэ үед Халимагийн хүм ард нь Астраханы губернд багтсан 150 000 орчим хүн 8 улус, 44 аймаг 180 хот болон Ставрополийн губернийн Их Дөрвөдийн улусын 13 аймаг болох 9000 хүн хийгээд Донын цэргийн мужийн 13 өртөөний 36 000 хүн, Төрийн Казахийн Кум аймгийн 2300 Халимагаас бүрэлдэж байв. Эдгээрээс Донын цэргийн муж, Их бага дөрвөдийн улусын Халимагууд суурьшмал, Икиуохурын улусын хошут, Зюн гар, Чилгир-цатхлан аймгийнхан заримдаг нүүдлийн аж байдалтай; Багацохур, Харахус улус, Яндык-мочаг, Эркетен, Хошут, Ихицохурын улусын харьяат талын аймгууд малчин байжээ.

	Хуучин Халимагийн улус нь: Ставрополийн губерний— Их дөрвөдийн улус; Астраханы губерний— Бага дөрвөд, Хосиут, Харахус-Эрдзниев, Яндангийн, Ихицохур, Багацохур, Эркетен, Мочагийн зэрэг болно. Эдгээр улус нь хэд хэдэн аймгаас бүрдэх ба улус, аймак, хот нь дор дорноо ахлагчтай байсан ажээ. Үүнээс аймгийн ахлагч нь хуучин зайсангийн үүрэг гүйцэтгэж байв. Нийт Халимагийн ерөнхий захирагч нь Губернатор байсан байна. Халимагийн хүн ам нь угсаатны бүтцийн хувьд монгол, түрэг угсааны олон яс овгоос бүрэлдэж байв.

	XIX зууны сүүлч XX зууны эхэн үеийн Халимагт торгуудын бүрэлдэхүүнд: мэргэд, кереид, багут, батут, харнут, эюнгар, замуд, хошуд, таргуд, шаряд, Цорос болон тюрк гаралтан— цаатан, кисик, тубан зэрэг яс овог оролцож байв.

	Дөрвөдийн дотор — абганер, чонос, шаряд, шарнут, тажиут, цорос, тугчин (тугтун), харнут хийгээд меркет, керент, батут хойд, хошут байсны дээр тариачин, сохад, цаатан, казах, телеигит бас багтдаг байв, 

	Хошудын улуст — Хошут меркет, керент, уранхус, хайт, эркетен, тюрк гаралтан— теленгит байжээ.

	Донын Халимагийн дунд — бага буурал, бага цоохор, баргас, барцхас, бисянкин, бургуд, бушхуд, чеслянкин, замуд, залхус, кювюд, ики цоохор, кевтюл, керяд, ковюд кююрес, маанин зэт, мангад, меркет, монгол, нооган намчад, номчи, няр, нююрсюд, сохад, телянкен, туктун, течуд укр-алачин, улдечинер, учкюд, харада, хообухас, хотход хошут, коод, шавад, шар монгол, шарад (шаряд), хавчин, шевнер, цармуд, цорос, эркетен, бамбар, бурут, чонос, кеке-нурин кэд овог байлаа. Кум, Төрийн халимагууд олон янзын угсаатны холимог овог, шармгахин, тугуль чинкин, меркет, цөрег, керед байх ба Уралын Халимаг нь — ики цоохор, бага цоохор, каряд, чонос зэрэг яс болно. Түүнээс гадна баг бага дөрвөд болон яшкулын районд «хасг арви (хасаг арван) байдаг. Мөн Ихи цохурын районд «кисик» буюу кайсак-киргиз угсаатан байдаг аж. Донд «хар мянгад» — карахалбак, хараногой буй. Их дөрвөдийн Их буурал аймагт «зурганхин» хэмээгдэх 6 овог татар байдаг бөгөөд Астраханы татаарыг «мянгад шебенер» гэдэг. Эд нар нь «уулын мангад» (кавказын тюрк), «хуучин бюрин мангад» (хуучин татар) гэсэн хоёр янз болно.

	Ставрополь, Чечень-Ингушийн нутагт тюркжсэн халимаг овог «Чонус», «баян», «бурул», «табат», «дачгадут» байдаг аж3.

	Агуу их Октябрын Социалист хувьсгалын ялалтаар 1918 оны 5-р араас халимаг нутагт Зөвлөлт засаг тогтож эхэлсэн бөгөөд тэр цагт тус газар хувьсгалын эсэргүүчүүд үүрлэж байсан тул 1919 оны 1-р сард Хувьсгалт халимагийн үлгэр жишээ 1-р морьт хороо байгуулагдан Улаан Армитай нийлэн Деникиний цэргийг бут цохин, хувьсгалыг ялалтад хүргэн нутгаа цагаантнаас чөлөөлжээ.

	1920 оны 7-р сарын 2-9-нд Бүх Халимагийн Зөвлөлүүдийн анхдугаар их хурал Чилгир хэмээх тосгонд хуралдсан ба 1920 оны 11-р сарын 2-нд Халимагийн ард түмэнд өөртөө засах эрх олгох тухай ЗСБНХОУ-ын Ардын Комиссарын Зөвлөлийн шийдвэр гарч, Халимагийн Өөртөө засах муж байгуулагджээ. Тус мужийн бүрэлдэхүүнд: Астраханын губерни-Багацоохур, Их- цоохор, Хошут, Харахус, Эркетен, Бага дөрвөд, Яндык-Мочаж, Маньч, Кальмык Базарын улус; Царицын губернийн Черноярын үезд, Ставрополийн губернээс Их дөрвөдийн улус; Дон мужаас Салийн тойрог, Төр мужаас Кум аймаг багтжээ. Чингээд Халимагууд шинэ амьдралын замд орсон юм. Халимагийн өөртөө засах муж нь 1944 оны 1-р сард татан буугдаж, халимагууд Сибирьд шилжин Красноярск, Алтай хязгаар, Новосибирск, Омск, Тюмень Кемеров мужид голлон нутаглаж, Казакстан, Дундад Ази, Сахалинд хэсэг бусгаар суух болсон байна. 1957 оны 1-р сарын 9-нд ЗСБНХОУ-ын Дээд Зөвлөлийн тогтоолоор ЗСБНХОУ-ын бүрэлдэхүүнд Халимагийн өөртөө засах муж хуучин нутаг Ставрополийн хязгаартаа ахин байгуулагдаж бүрэлдэхүүнд нь 10 район (Баруун, Яшалтин, Приютнены, Сарпины, Приозерын, Целинийн, Каспийн, Яшкулийн Юстины, Черноземелийн г. м.) Элиста хот хамаарагджээ. Одоо Кальмык АССР нь 13 район (Городовиков, Их бурул, Каспий, Приютнен, Яшкуль, Приозер, Сарпин, Малодебет, Октябрь, Целин, Юстин, Черноземель, Яшалт)-тай байна. 1979 оны байдлаар ЗХУ-ын хэмжээгээр халимаг хүн 147000, ЗСБНХОУ-д 137000, ЗСБНОЗ Калмык улсад 110 000 байна. Мөн Киргизийн Пржевальск, Иссык кулын районд Сарт Калмак суудаг аж.

§ 3. Афганистан, Франц, Америк дахь монголчууд

	АФГАНИСТАНЫ МОНГОЛЧУУД

	Монгол угсааны хүмүүс нь Зөвлөлт, Хятад хоёр улсаас гадна Афганистан улсад бас байдаг. Тэдний ерөнхий тоог 18-20 мянга гэх ба зарим нь 40 орчим мянга гэдэг. Ер нь тус оронд Хүннүгийн үеэс Монгол нутгийн хүн нутагласан гэдэг. Афганистанд суудаг монгол угсааны хүн нь чар, хазар, могол зэрэг ястан болно.

	Чар аймгийнхан баруун Афганистанд, Хазар нь Төв Афганистанд суух ба эд нар монгол холимог угсаатан бөгөөд цэвэр монгол угсаатан нь моголууд аж. Могол нь баруун, зүүн болон Төв Афганистан, Кабул хот орчимд нутагладаг. Дээрх угсаатны хүн судлалын төрх нь монголжуу маягийн царайтай, хэл ярианд нь монгол үг хадгалагдсан байна. Эдний гарлыг XIII зууны үед энэ газар ирж тус нутгийг мэдэж байсан Чингис болон түүнийг залгамжлагч Мөнх, Хулагу нарын зэрэг хаадын цэргийн үлдэл гэдэг. Үүнээс моголууд нь XIV зууны үеийн Доголон Төмөрийн ач хүү Бабурын албат иргэний залгамчир нь хэмээдэг. Одоогийн байдлаар эрдэмтдийн бүртгэн судалснаас үзвэл, Гүр мужид 200, Герат мужид 100, Майманд 300, сари Пүрийн районд 600, Кундур, Баглан мужид 2000 өрх байгаа ажээ.

	Афганистаны монголчууд нь монгол хэл заншлаа хадгалсаар байгаагийн дээр монгол бичгийн ном хэрэглэсээр иржээ4.

	 


ФРАНЦ, АНУ ДАХЬ МОНГОЛЧУУД

	Францад байдаг монголчууд нь дэлхийн I, II дайны үед Орос нутгаас ойж дүрвэн очсон халимагууд болно. Тэд нь угтаа Донын халимаг бөгөөд их төлөв Бузава, дөрвөдүүд аж. Энэхүү Донын халимаг (Тэнгийн Дөрвөд) нь XVII зууны үед Аюуки хааны цагт энд ирсэн Дөрвөд, Их Дөрвөд аймгаас гаралтай Бузава» хэмээх нэртэй улс болно. Донын халимаг нь цэргийн зохион байгуулалттай «казак» цэрэг болж байжээ. Донд халимаг казак цэргийн 13 зуут байсан нь дараах болно. Үүнд:

	1. Буурла (Платовская)

	2. Багуда (Батлаевская)

	3. Бокшрнган (Денисовская)

	4. Зүүнгар (Яловацкая, Иловацкая)

	5. Көвүд (Кутейниковская)

	6. Гэлнганкан (Ново-Алексеевская)

	7. Бямбаданкан (Власовская)

	8. Чонса (Чинусовская)

	9. Эркетен (Еркетинская, Еркетиновская)

	10. Балдр (Потаповская)

	11. Белеван (Беляевская)

	12. Дотакан Буурла (Бурульская)

	13. Цевганкан (Грабовская)

	Эдгээр зуут нь бүрдэхдээ нэг зуутад 10-20 айл— «хотон» багтдаг байв. 1860 оны үед нийт хаант Оросын дотор (Дон, Астрахань, Ставрополь, Томск, Урал зэрэг газар) 190 000 халимаг байснаас Бузава нь 22 000 байгаад 1913 он болоход 32 000 болжээ5.

	Франц болон АНУ-ын халимаг нь эдгээр Донын бузава халимагийн хүмүүс бөгөөд түүний дотор монголын эртний яс овог нэлээд хадгалагдан хэлэлцэгдсээр байна. Жишээлбэл: Францын халимагийн дотор: мэркэт, кэрээт, тайчууд, мангут, бургут (баргуд) зэрэг эртний яс овог байна. Мөн шар мэргэд, шар монгол, хөө мэркид, цорос, хошуут, хөх нуурын хөө (хойд), хоо бух, хоо бух-кэвтүүл зэрэг хожмын монгол яс овог буй. Бузавын доторх Тайчууд нь Хөх нуурын тайчууд, Хоо бух тайчууд гэж ялгарна.

	Эдгээр бузава халимагууд нь 1920-оод оны эхээр дүрвэн нүүж Крым, Стамбул, Болгар, Серб, Чехословакаар дамжин нэг хэсэг нь Францад 1921-1926 оны үед хүрэлцэн иржээ. Францын дорнод нутгийн Мэц, Нанси, Моневилийн орчим; баруун нутагт Нанте, Рошелийн тэндэх төмөрлөгийн үйлдвэрт ажилласан байна. 1930-аад онд нэг хэсэг нь төв болон зүүн өмнөд нутагт ирж Перелэмонналь, Мулин, Лион, Ле Грозе, Греновль, Үзинэ зэрэг газар суурьшжээ. Мөн нэлээд тооны хүн хоёрдугаар дайны үед Парисын дүүрэгт ирж суурьшжээ.

	1935 онд Франц дахь Халимагийн холбоог байгуулсан бөгөөд 1946 онд Францын Халимагийн залуучуудын холбоог байгуулсан байна. 1949 онд Францын Халимагийн холбооны Казакийн холбооны секц бий болсон байна. Францын халимагууд нь уулаасаа нэлээд оросжсон, христос болон буддын шашныг хослон шүтдэг, ахмад үе нь орос, монгол хэлээр ярьдаг ажээ.

	 


АНУ-Д ХАЛИМАГУУД

	АНУ-д халимагууд нэлээд олон тоотой 2000 орчим хүн байна. Үүнээс Бузава нь Филадельфид, дөрвөд торгууд нь Нью жерси, Фришвүүд, Эйкрэз Патэрсон, Нью- Бранзвикт оршин сууж байна.

	Эдгээр халимагууд 1951 онд (АНУ-д Европоос (ХБНГУ-аас) дүрвэн иржээ. 1960-аад оны байдлаар 700-750 хүн амтай байв. Ихэнх нь Филадельфигийн зүүн хойд районд байдаг ажээ. Эд шинэ нутагт дасан басхүү хэв заншлаа хадгалан буддын сүмийг Филадельфи, Нью-Жэрсид 3-ыг байгуулжээ. Эдгээр сүм хийд нь жилийн 3 баяр-цагаан сар, үрэс, зул сарын баярыг тэмдэглэдэг ажээ. Буддын шашны зан үйл, үндэсний хурим найрын өвөрмөц заншлаа хадгалсаар ажээ. Тэдний ихэнх нь олон янзын үйлдвэрт ажилладаг, эмэгтэйчүүд нь голдуу барилгад ажилладаг байна. Залуучууд олон шатны сургуульд суралцаж байна. Халимагийн соёлын хөгжүүлэх байгууллагын дэргэд Ням гарагийн сургууль байгуулагдан халимаг хэл, буддын судрыг хадгалж хямгадах ажлыг эрхэлдэг аж. 1956 онд халимаг судлалыг хөгжүүлэх зорилгоор халимаг судлалын талаар фонд бүхий номын санг Филадельфид байгуулжээ6.

	 

	 

	Ийнхүү Монгол угсаатнууд Ази, Европ, Америк тивд олон цөөнөөрөө оршин суудаг ажээ.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

